
46

Lê sûbito pentio do so rigô

O-a seguita e ô l’acciappa pe-a foresta,

Dove a sfêuga cianzendo a raggia e ô dô:

E là ô a consola ne-a manea ciù onesta

Ch’ô poiva cö linguaggio dell’amô;

Coscicchè lô se trôvan[sic] doppo questa

Conferenza ben ben rappattûmæ;

Ma a-ô scûo da paxe i patti son restæ!

E s’ëan (s’è dito) in gio pë collinette

Visti Anaucana mæxima e Piquillo

(Comme pë ville fan e parpalette)

Scorrîse tûtta a nêutte e fâ l’axillo;

E lasciâse acciappâ quella pe sette

Votte e cäezâ ûn pittin senza mandillo!

Pä che Piquillo in somma ô foîse (strana

Magia d’Urè) ciù fortûnôu d’Alana!

E d’Ozela se dixe anche de ciù

Che benchè a foise coscì seria e onesta

Quella nêutte scrollasse a so virtù!

Quella nêutte anche lê â l’aveiva a testa

Invexendâ pe-a grazia, a zoventù

E a destrezza d’Oieda, e a manifesta

Parzialitæ per lê, quando con nêuva

Cortexia a-ô nêuo ô ghe fe’ vinse a prêuva

Non avendo ô çervello nè ô chêu dûo,

Ma e debolesse da natûa ûmana

Avendo Oieda, benchè forzellûo,

O s’ëa lasciôu piggiâ da tanta strana

Pascion pe-a donna, ch’a l’ëa de segûo

Un torto pe Caonabbo e pe Anaucana!

Çerte occaxoîn tanto en pericolose!

Tanto Maboia ô l’imbroggiava e cose!

